ԱՄՓՈՓԱԹԵՐԹ
«Նույնականացման միջոցներով դրոշմավորված ապրանքների նույնականացման միջոցների վերաբերյալ տեղեկատվության փոխանցումը էլեկտրոնային եղանակով իրականացնելու դեպքերը և կարգը սահմանելու մասին» ՀՀ կառավարության որոշման նախագծի

	1. ՀՀ Էկոնոմիկայի նախարարություն
	16․07․2025թ․

	
	01/15339-2025

	Ի պատասխան Ձեր 2025 թվականի հուլիսի 3-ի թիվ 01/3-4/42107-2025 գրության՝ քննության առնելով «Նույնականացման միջոցներով դրոշմավորված ապրանքների նույնականացման միջոցների վերաբերյալ տեղեկատվության փոխանցումը էլեկտրոնային եղանակով իրականացնելու դեպքերը և կարգը սահմանելու մասին» Կառավարության որոշման նախագիծը, հայտնում ենք հետևյալը․
Չնայած այն հանգամանքին, որ նախագծի նպատակը նույնականացման միջոցներով դրոշմավորված ապրանքների շրջանառության ամբողջ շղթայի նկատմամբ վերահսկողություն իրականացնելը և համակարգի լիարժեք գործարկումն ապահովելն է, այդուհանդերձ պետք է փաստել, որ նախատեսվող կարգավորումները կրկին հավելյալ պարտավորություններ են առաջացնում տնտեսավարողների համար՝ վերջիններիս համար ստեղծելով հավելյալ ֆինանսական ծանրաբեռնվածություն, որն իր բացասական ազդեցությունն է ունենալու գործարար միջավայրի բարելավման ներկայումս վարվող քաղաքականության վրա։
	Ընդունվել է ի գիտություն

Հարկ է նկատի ունենալ, որ նշված հավելվածի կիրառությունը էական ծախսերի ավելացում տնտեսվարող սուբյեկտների համար չի ենթադրում, միաժամանակ՝ այն հնարավորություն կտա առավել կարճ ժամանակում և ավելի քիչ ջանքեր գործադրելով շրջանառությունից հանել դրոշմավորված ապրանքների ծածկագրերը՝ չխաթարելով բիզնես գործընթացը։

	2. ՀՀ ֆինանսների նախարարություն
	30.07.2025թ.

	
	01/2-3/15621-2025

	Ս.թ. հուլիսի 3-ի Ձեր թիվ 01/3-4/42107-2025 գրությամբ ներկայացված՝ «Նույնականացման միջոցներով դրոշմավորված ապրանքների նույնականացման միջոցների վերաբերյալ տեղեկատվության փոխանցումը էլեկտրոնային եղանակով իրականացնելու դեպքերը և կարգը սահմանելու մասին» ՀՀ կառավարության որոշման նախագծի վերաբերյալ հայտնում ենք հետևյալը:
Նախագծով առաջարկվում է սահմանել նույնականացման միջոցներով դրոշմավորված ապրանքների նույնականացման միջոցները շրջանառությունից հանելու վերաբերյալ տեղեկատվության փոխանցումն էլեկտրոնային եղանակով իրականացնելու դեպքերը և կարգը:
Վերոգրյալի կապակցությամբ գտնում ենք, որ գործնականում կարող են լինել դեպքեր, երբ ծրագրային խնդիրներով պայմանավորված՝ նույնականացման միջոցներով դրոշմավորված ապրանքների օտարման ընթացքում նույնականացման միջոցների վերաբերյալ պահանջվող տեղեկատվությունը լրիվ կամ մասնակի չարատացոլվի ՀԴՄ կտրոնում (չփոխանցվի հարկային մարմին):
Հաշվի առնելով վերոգրյալը՝ առաջարկում ենք քննարկել նկարագրված դեպքում ևս նույնականացման միջոցները շրջանառությունից հանելու վերաբերյալ տեղեկատվության փոխանցումն էլեկտրոնային եղանակով իրականացնելու հնարավորություն սահմանելու նպատակահարմարության հարցը:
	Ընդունվել է ի գիտություն
Միաժամանակ, հարկ է հաշվի առնել, որ ծրագրային խնդիրներով պայմանավորված՝ նույնականացման միջոցներով դրոշմավորված ապրանքների օտարման ընթացքում նույնականացման միջոցների վերաբերյալ պահանջվող տեղեկատվությունը լրիվ կամ մասնակի ՀԴՄ կտրոնում չարտացոլվելու դեպքում ևս նույնականացման միջոցները շրջանառությունից հանելու վերաբերյալ տեղեկատվության փոխանցումն էլեկտրոնային եղանակով իրականացնելու հնարավորություն սահմանելը նպատակահարմար չէ, հաշվի առնելով, որ ապրանքների վաճառքի դեպքում ծածկագրերը շրջանառությունից հանելու գործընթացն արդեն իսկ կարգավորված է։ Կարգավորված չէ ապրանքների վաճառքի դեպքից բացի, մյուս այլ դեպքերում ծածկագրերի շրջանառությունից հանելու գործընթացը և ներկայացված նախագիծը հենց այդ գործընթացն է կարգավորում։   

	3. ՀՀ արդարադատության նախարարություն
	15.08.2025թ.

	
	/27.2/35527-2025

	«Նույնականացման միջոցներով դրոշմավորված ապրանքների նույնականացման միջոցների վերաբերյալ տեղեկատվության փոխանցումը էլեկտրոնային եղանակով իրականացնելու դեպքերը և կարգը սահմանելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը․
1․ Նախագծով սահմանվող հավելվածի (այսուհետ՝ Հավելված) 4-րդ կետի համաձայն՝ Նույնականացման միջոցներով դրոշմավորված ապրանքների նույնականացման միջոցները շրջանառությունից հանելու վերաբերյալ տեղեկությունը Հավելվածի միջոցով հարկային մարմնի միասնական շտեմարան փոխանցվում է մինչև դրոշմավորված ապրանքի օտարելը կամ օգտագործելը/սպառելը կամ շրջանառությունից հանելը /․․․/
Այս առումով նշենք, որ դրոշմավորված ապրանքի օտարելը կամ օգտագործելը/սպառելը ՀՀ կառավարության 2023 թվականի N 1418-Ն որոշմամբ հաստատված հավելվածի համատեքստում դրոշմավորված ապրանքի շրջանառությունից հանելու տեսակներ են, ուստի անհրաժեշտ է կիրառել միայն «դրոշմավորված ապրանքի շրջանառությունից հանել» հասկացությունը։
	Ընդունվել է
Կետը խմբագրվել է

	2․ Հավելվածի 5-րդ կետի համաձայն՝ Սույն կարգի 4-րդ կետում նշված դեպքերում շրջանառությունից հանված  նույնականացման միջոցի վերադարձ շրջանառության մեջ կարող է իրականացվել Հավելվածի միջոցով, եթե վերադարձվող ապրանքը, որի վրա առկա է նույնականացման միջոցը, չի օգտագործվել, պահպանված են դրա ապրանքատեսքը և սպառողական հատկանիշները։ 
Սույն կետում օգտագործվում է «շրջանառությունից հանված նույնականացման միջոցի վերադարձ շրջանառության մեջ» կարգավորումը, մինչդեռ ՀՀ կառավարության 2023 թվականի N 1418-Ն որոշմամբ հաստատված հավելվածի 16-րդ կետի 5-րդ ենթակետով սահմանված է «Շրջանառության մեջ դրված՝ վերադարձված» կարգավորումը, որի համաձայն՝ «Շրջանառության մեջ դրված՝ վերադարձված»՝ օտարված՝ դրոշմավորված վերադարձված ապրանքների դրոշմավորման ծածկագրեր.
Վերոգրյալի վերլուծության արդյունքում գտնում ենք, որ «շրջանառությունից հանված նույնականացման միջոցի վերադարձ շրջանառության մեջ» կարգավորումը, խնդրահարույց է ՀՀ կառավարության 2023 թվականի N 1418-Ն որոշմամբ հաստատված հավելվածի կարգավորումների համատեքստում և լրացուցիչ հիմնավորման և պարզաբանման կարիք ունի, մասնավորապես՝ անհրաժեշտ է պարզաբանել, թե արդյոք վերոնշյալ հասկացությունները նույնանում են, թե ոչ։
Նույն դիտարկումը վերաբերում է նաև Հավելվածի 7-րդ կետի դրույթներին։
	Ընդունվել է ի գիտություն
[bookmark: _GoBack]Հարկ է նկատի ունենալ,որ Նախագծի հավելվածի 5-րդ կետում ներկայացված է հավելվածի միջոցով շրջանառությունից հանված դրոշմավորված ապրանքների դրոշմավորման ծածկագրերը շրջանառության մեջ դնելու կարգը, մինչդեռ ՀՀ կառավարության 2023 թվականի N 1418-Ն որոշմամբ հաստատված հավելվածի 16-րդ կետի 5-րդ ենթակետով սահմանված է վերոնշյալ գործողության իրականացման արդյունքում դրոշմավորման ծածկագրերի կարգավիճակը։ 




Լրամշակված նախագծից 7-րդ կետը հանվել է


	3․ Հավելվածի 6-րդ կետի 2-րդ ենթակետով նախատեսված է, որ ի թիվս այլ դեպքերի նույնականացման միջոցներով դրոշմավորված ապրանքների նույնականացման միջոցները շրջանառությունից հանելու՝ շահագործումից հանելու դեպքերում նույնականացման միջոցով դրոշմավորված ապրանքի բռնագրավման կամ հօգուտ պետության հրաժարման դեպքերի վերաբերյալ տեղեկատվությունը ևս փոխանցվում է համապատասխան համակարգ։
Այս առումով հարկ ենք համարում կրկին անդրադարձ կատարել ՀՀ կառավարության 2023 թվականի N 1418-Ն որոշմամբ հաստատված հավելվածի 10-րդ կետի 6-րդ ենթակետին, որով սահմանված է  ապրանքը շրջանառությունից հանելու հասկացությունը, որի համաձայն՝ «ապրանքը շրջանառությունից հանել»՝ դրոշմավորված ապրանքի օտարում իրավաբանական կամ ֆիզիկական անձանց, ապրանքի առգրավում (բռնագրավում), ապրանքի հօգուտ պետության տիրազուրկ ճանաչում կամ ժառանգության իրավունքով պետությանն անցում, ոչնչացում, անդառնալի կորուստ, հետկանչ, օգտագործում սեփական կարիքների համար, պիտանիության ժամկետում չօտարված ապրանքի դուրսգրում, Հայաստանի Հանրապետության սահմաններից դուրս նախկինում շրջանառության մեջ գտնվող ապրանքի օտարում, ինչպես նաև ապրանքի հետագա շրջանառության դադարեցում առաջացնող այլ դեպքեր։
Հատկանշական է, որ ՀՀ հարկային օրենսգրքի 394-րդ հոդվածում, որով նախատեսված են դրոշմավորման կանոնները, ևս գործածված է «ապրանքի հօգուտ պետության տիրազուրկ ճանաչում» կարգավորումը։ Ուստի գտնում ենք, որ Նախագծի դրույթներն անհրաժեշտ է համապատասխանեցնել վերոնշյալ կարգավորումներին։
	Ընդունվել է
Կետը խմբագրվել է

	4․ Հավելվածի 8-րդ կետի համաձայն՝ Սույն կարգի 4-րդ և 6-րդ կետերում նշված դեպքերում նույնականացման միջոցներով դրոշմավորված ապրանքների դրոշմավորման ծածկագրերին տրվում է  «Շրջանառությունից հանված՝ շահագործումից հանված» կարգավիճակ։
Սույն դրույթի համատեքստում անհրաժեշտ ենք համարում անդրադարձ կատարել ՀՀ կառավարության 2023 թվականի N 1418-Ն որոշմամբ հաստատված հավելվածի 16-րդ կետի 6-րդ ենթակետին, որով նախատեսված է «Շրջանառությունից հանված՝ շահագործումից հանված» հասկացությունը, որի համաձայն՝ «Շրջանառությունից հանված՝ շահագործումից հանված»՝ բացառությամբ դրոշմավորված ապրանքի օտարման դեպքի՝ ներառվում են այն բոլոր դեպքերը, երբ ապրանքները արտահանվում են Հայաստանի Հանրապետությունից կամ հանվում են շրջանառությունից:
Վերոգրյալ կարգավորումից պարզ է դառնում, որ շրջանառությունից հանված՝ շահագործումից հանված ապրանք չի կարող համարվել օտարված դրոշմավորված ապրանքն, ուստի սույն համատեքստում խնդրահարույց է Հավելվածի 4-րդ կետի 2-րդ ենթակետով նախատեսված դրույթը, որի համաձայն նույնականացման միջոցներով դրոշմավորված ապրանքների նույնականացման միջոցները շրջանառությունից հանելու վերաբերյալ տեղեկությունը Հավելվածի միջոցով հարկային մարմնի միասնական շտեմարան փոխանցվելու դեպք է համարվում նաև նույնականացման միջոցով դրոշմավորված ապրանքի (բացառությամբ խմբային փաթեթավորման և ապրանքի հավաքածուի) մասնակի օտարումը, հաշվի առնելով այն հանգամանքը, որ մասնակի օտարումը ևս օտարման տեսակ է։ Ուստի գտնում ենք, որ սույն կարգավորումը լրացուցիչ հիմնավորման և բացահայտման կարիք ունի։
	Ընդունվել է ի գիտություն

Լրամշակված նախագծից կետը հանվել է

	5. Հավելվածի 4-րդ կետի 4-րդ ենթակետում առկա «կետում» բառն առաջարկում ենք փոխարինել «ենթակետում» բառով։
	Ընդունվել է



